
ಕಾಶೀಪೀಠಾಧೀಶ್ವರ ಜಗದ್ಗುರುಶಂಕರಾಚಾರ್ಯಸ್ವಾಮಿ
ಶ್ರೀಮಹೇಶ್ವರಾನಂದಸರಸ್ವತೀವಿರಚಿತಂ ಸ್ತೋತ್ರಂ
ಸಿಂದೂರಪೂರರುಚಿರೋ ಬಲವೀರ್ಯಸಿಂಧುಃ
ಬುದ್ಧಿಪ್ರಭಾವನಿಧಿರದ್ಭುತವೈಭವಶ್ರೀಃ .
ದೀನಾರ್ತಿದಾವದಹನೋ ವರದೋ ವರೇಣ್ಯಃ
ಸಂಕಷ್ಟಮೋಚನವಿಭುಸ್ತನುತಾಂ ಶುಭಂ ನಃ .. 1..
ಸೋತ್ಸಾಹಲಂಘಿತಮಹಾರ್ಣವಪೌರುಷಶ್ರೀಃ
ಲಂಕಾಪುರೀಪ್ರದಹನಪ್ರಥಿತಪ್ರಭಾವಃ .
ಘೋರಾಹವಪ್ರಮಥಿತಾರಿಚಯಪ್ರವೀರಃ
ಪ್ರಾಭಂಜನಿರ್ಜಯತಿಮರ್ಕಟಸಾರ್ವಭೌಮಃ .. 2..
ದ್ರೋಣಾಚಲಾನಯನವರ್ಣಿತಭವ್ಯಭೂತಿಃ
ಶ್ರೀರಾಮಲಕ್ಷ್ಮಣಸಹಾಯಕಚಕ್ರವರ್ತೀ .

ಕಾಶೀಸ್ಥದಕ್ಷಿಣವಿರಾಜಿತಸೌಧಮಲ್ಲಃ
ಶ್ರೀಮಾರುತಿರ್ವಿಜಯತೇ ಭಗವಾನ್ಮಹೇಶಃ .. 3..
ನೂನಂ ಸ್ಮೃತೋಽಪಿ ದದತೇ ಭಜತಾಂ ಕಪೀಂದ್ರಃ
ಸಂಪೂಜಿತೋ ದಿಶತಿ ವಾಂಛಿತ-ಸಿದ್ಧಿವೃದ್ಧಿಂ .

ಸಂಮೋದಕಪ್ರಿಯಉಪೈತಿ ಪರಂ ಪ್ರಹರ್ಷಂ
ರಾಮಾಯಣಶ್ರವಣತಃ ಪಠತಾಂ ಶರಣ್ಯಃ .. 4..
ಶ್ರೀಭಾರತಪ್ರವರಯುದ್ಧರಥೋದ್ಧತಶ್ರೀಃ
ಪಾರ್ಥೈಕಕೇತನಕರಾಲವಿಶಾಲಮೂರ್ತಿಃ .
ಉಚ್ಚೈರ್ಘನಾಘನಘಟಾವಿಕಟಾಟ್ಟಹಾಸಃ
ಶ್ರೀಕೃಷ್ಣಪಕ್ಷಭರಣಃ ಶರಣಂ ಮಮಾಽಸ್ತು .. 5..
ಜಂಘಾಲಜಂಘಉಪಮಾತಿವಿದೂರವೇಗೋ
ಮುಷ್ಟಿಪ್ರಹಾರಪರಿಮೂರ್ಚ್ಛಿತರಾಕ್ಷಸೇಂದ್ರಃ .
ಶ್ರೀರಾಮಕೀರ್ತಿತಪರಾಕ್ರಮಣೋದ್ಧವಶ್ರೀಃ
ಪ್ರಾಕಂಪನಿರ್ವಿಭುರುದಂಚತು ಭೂತಯೇ ನಃ .. 6..

ಸೀತಾರ್ತಿದಾರಣಪಟುಃ ಪ್ರಬಲಃ ಪ್ರತಾಪೀ
ಶ್ರೀರಾಘವೇಂದ್ರಪರಿರಂಭವರಪ್ರಸಾದಃ .
ವರ್ಣೀಶ್ವರಃ ಸವಿಧಿಶಿಕ್ಷಿತಕಾಲನೇಮಿಃ
ಪಂಚಾನನೋಽಪನಯತಾಂ ವಿಪದೋಽಧಿದೇಶಂ .. 7..

ಉದ್ಯದ್ಭಾನುಸಹಸ್ರಸನ್ನಿಭತನುಃ ಪೀತಾಂಬರಾಲಂಕೃತಃ
ಪ್ರೋಜ್ಜ್ವಾಲಾನಲದೀಪ್ಯಮಾನನಯನೋ ನಿಷ್ಪಿಷ್ಟರಕ್ಷೋಗಣಃ .
ಸಂವರ್ತೋದ್ಯತವಾರಿದೋದ್ಧತರವಃಪ್ರೋಚ್ಚೈರ್ಗದಾವಿಭ್ರಮಃ
ಶ್ರೀಮಾನ್ಮಾರುತನಂದನಃ ಪ್ರತಿದಿನಂ ಧ್ಯೇಯೋ ವಿಪದ್ಭಂಜನಃ .. 8..
ರಕ್ಷಃಪಿಶಾಚಭಯನಾಶನಮಾಮಯಾಧಿ
ಪ್ರೋಚ್ಚೈರ್ಜ್ವರಾಪಹರಣಂ ಹನನಂ ರಿಪೂಣಾಂ .

ಸಂಪತ್ತಿಪುತ್ರಕರಣಂ ವಿಜಯಪ್ರದಾನಂ
ಸಂಕಷ್ಟಮೋಚನವಿಭೋಃ ಸ್ತವನಂ ನರಾಣಾಂ .. 9..

ದಾರಿದ್ರ್ಯದುಃಖದಹನಂ ಶಮನಂ ವಿವಾದೇ
ಕಲ್ಯಾಣಸಾಧನಮಮಂಗಲವಾರಣಾಯ .

ದಾಂಪತ್ಯದೀರ್ಘಸುಖಸರ್ವಮನೋರಥಾಪ್ತಿಂ
ಶ್ರೀಮಾರುತೇಃ ಸ್ತವಶತಾವೃತಿರಾತನೋತಿ .. 10..

ಸ್ತೋತ್ರಂ ಯ ಏತದನುವಾಸರಮಾಪ್ತಕಾಮಃ
ಶ್ರೀಮಾರುತಿಂ ಸಮನುಚಿಂತ್ಯ ಪಠೇತ್ ಸುಧೀರಃ .
ತಸ್ಮೈ ಪ್ರಸಾದಸುಮುಖೋ ವರವಾನರೇಂದ್ರಃ
ಸಾಕ್ಷಾತ್ಕೃತೋ ಭವತಿ ಶಾಶ್ವತಿಕಃ ಸಹಾಯಃ .. 11..
ಸಂಕಷ್ಟಮೋಚನಸ್ತೋತ್ರಂ ಶಂಕರಾಚಾರ್ಯಭಿಕ್ಷುಣಾ .

ಮಹೇಶ್ವರೇಣ ರಚಿತಂ ಮಾರುತೇಶ್ಚರಣೇಽರ್ಪಿತಂ .. 12..

ಇತಿ ಕಾಶೀಪೀಠಾಧೀಶ್ವರ ಜಗದ್ಗುರುಶಂಕರಾಚಾರ್ಯಸ್ವಾಮಿ
ಶ್ರೀಮಹೇಶ್ವರಾನಂದಸರಸ್ವತೀವಿರಚಿತಂ ಶ್ರೀಸಂಕಷ್ಟಮೋಚನಸ್ತೋತ್ರಂ ಸಂಪೂರ್ಣಂ
.

